G. İSXAQIYNIÑ tuuwına 131 yıl tuluğa bağışlana

G. İSXAQIY TURINDA UYLANULAR

(G. İsxaqıynıñ tuğan könendä ölkän sıynıf uquçıları här yıl

sayın 8-9 nçı sıynıf uquçıları aldında çığışlar

yasıylar. Bu çığışlarnı tuplap, ber ğomumi doklad räweşendä

uquçılarıbız iğtibarına täkdim itäbez. Çığışlarnıñ

G. İsxaqıy biografiyäsenä qarağan öleşläre töşerep

qaldırıldı.)

Tarixnı tormış yaza. Sin dä 
üz öleşeñne yazdırırğa 
onıtma!

G. İsxaqıy
Här keşeneñ tormışı – üzenä ber tarix. Beräwlärneñ ul, üz köyenä genä aqqan yılğa kebek, tınıç qına, sizdermiçä uza. Ä ikençelärneke yarsu taw yılğasına oxşağan: yulında oçrağan waq-töyäk närsägä iğtibar itmiçä, qayadır aşkına, gel alğa omtıla. G. İsxaqıy – tatar tarixında änä şul taw yılğası tösle köçle, qırıs, ciñelmäs köräşçe, olı ädip häm böyek şäxes bularaq urın alğan keşe. Citmeş altı yıl ğomereneñ altmış yılın milläte öçen köräşep ütkärgän ul. Şul waqıt eçendä 55 äsären kitap itep bastırıp, 500 läp mäqäläsen yazıp ölgergän, härçaq xalqınıñ milli üzañın üsterüne küzdä totqan.

Tatar milläten irekle itep kürü G. İsxaqıynıñ töp xıyalı bulğan. Ul ğomer buyı üz xalqın köräşergä, mesken bulmasqa öndägän, ruxi yaqtan köçle itep tärbiyälärgä telägän. Mondıy keşelärne millätneñ qaharmanı dip atıylar. Tarixqa änä şulay zur öleşen kertkän keşe ul. Tatar milläte küpme izelülärgä duçar itelep tä, bügen isän-saw ikän, ul G. İsxaqıy kebek böyek şäxeslärenä burıçlı, minemçä. Tormış iskitkeç qatlawlı närsä. Anıñ arbasınnan töşep qalmas öçen, küpme ixtıyar köçe, küpme tırışlıq kiräk. Xätta sine tormış arbasınnan tibep töşersälär dä (bezneñ ildä andıy yazmışqa xökem itelgännär bik küp), qabat sikerep torıp, ayaqqa basa alu barı tik köçle şäxeslärgä genä xas tügelmeni?

Ğayaz İsxaqıynı da tatar xalqınıñ tarixınnan sızıp taşlarğa telägännär. İsemen dä äytergä yaramağan zamannar bulğan, läkin çista namusqa ker qunmıy, dilär bit. G. İsxaqıy millätebezneñ aqılı, namusı bulıp qalğan häm ul ber dä taplanmağan. 60-70 yıllarda tatar mäktäplärendä uqığan äti-änilärebez söyläwençä, ul yıllarda ädäbiyät däreslärendä G. İsxaqıy turında bernindi dä mäğlümat birelmägän, äsärlären uqu tügel, isemen dä belmägännär. Änä şundıy yullar belän xalıq xäteren yuq itärgä tırışsalar da, xalıqnıñ uqımışlı qatlawı üzeneñ İsxaqıy kebek böyek zatların onıtmadı. Tıyılğan kitaplarnı törle yullar belän tabıp, quldan-qulğa yörtep, G. İsxaqıy äsärläre belän tanışa tordılar alar. (Lena Ğaynanova. Sikältälär aşa. “Şähri Qazan”. 1991 yıl, 30 ğıynwar sanı.)
90 yıllarda, nihayät, İsxaqıy iseme xalıqqa qayttı. Anıñ isemen, ädäbi mirasın kire qaytaru, älbättä, ciñel bulmağandır. Bu ölkädä armıy-talmıy eşlägän L. Ğaynanova, İ. Nurullin, H. Mäxmütov h.b. ğalimnärebezgä zur räxmätlebez. Xäzerge çor balaları G. İsxaqıy äsärlären uqıy aluları belän bik bäxetle. Ädäbiyatıbıznıñ tulı ber çorı torğızılu tatar xalqı öçen dä, tuğandaş törki xalıqlar öçen dä bäyäläp betergesez olı büläk buldı. Şunnan başqa ädäbiyätıbız tarixı bik tä yarlı bulır ide. “G. İsxaqıynıñ mirasın küzallağaç, küp distä yıllar buyına ädäbi dönyabıznıñ yätim, niçä buwın uquçınıñ zur ruxi baylıqtan mäxrüm toruwına küñelne ükenü, ärnü xise bili,” – dip yaza L. Ğaynanova alda äytep ütelgän “Sikältälär aşa” mäqäläsendä.

G. İsxaqıynıñ tormışın, icadi eşçänlegen kübräk añlaw öçen, anı yaqınnan belgän häm anıñ ideyäläre belän tanış bulğan köräştäş duslarınıñ istälekläre belän tanışu da ähämiyätle. Şular arasında S. Rämiyew, F. Ämirxan, G. Tuqay, C. Wälidi h.b. isemnär belän bäyle bulğannarın äytep kitärgä bula. İstäleklär bu böyek şäxesneñ xarakterın, milli canlılığın, ciñelmäs köçen, töp maqsatların añlarğa yärdäm itälär. F. Ämirxan xalıq bäxete öçen köräşüçe G. İsxaqıyda millätneñ böyek şäxesen kürä häm anıñ turında iñ cılı fikerlären äytä: “Ğayaz üzeneñ ädiplegendä, … böten mäğnäwi xäyätında sünä belmi torğan ber yalqınnan… ğıybärät ber möxärrir… Ğayaz tabiğatendäge wä Ğayaz ruxlı keşelär, mäğıyşätläre (yäşäyeşläre) tä’min itelgän keşelärdän könläşüdän bigräk, alarnı qızğanu belän möbtälyä (mäşğul) bulalar.” Äye, G. İsxaqıy berqayçan da baylıqqa omtılmağan, bay yäşäwçelärdän könläşmägän. Yüğıysä, törle illärdä gazetalar çığara alğan böyek möxärrir, çit illärneñ xökümätläre tarafınnan da ixtiram itelgän aqıllı säyäsätçe häm osta yazuçı ällä nindi baylıqlarğa da iyä bula alır ide. Tik milläteneñ azatlığı mäs’äläsen, şunıñ öçen yanıp-köräşep yäşäwne bernindi baylıqqa da alıştırmağan ul. Ğomereneñ axırğı yılların yarlılıqta ütkärsä dä, ul soñğı sulışın alğanda da milläte turında uylağan.

Millät! Anıñ öçen küpme qan-yäş tügelgän. Millät öçen yaw çapqannar, millät öçen sölektäy ir-yeğetlär başların salğannar. G. İsxaqıy da milläte öçen yäşägän, anıñ ber genä problemasın da iğtibarsız qaldırmağan. Qaysı ğına äsären alıp qarama, anıñ aldan kürüçänlegenä şaqqatasıñ. Kiläçäktä millät anası bulaçaq xatın-qızlarıbıznıñ, zamana şawqımı yoğıntısına elägep, fäxişälek yulına basuları da (“Käläpüşçe qız”, “Telänçe qız”), qatnaş niqax mäs’äläläre dä (“Ul äle öylänmägän ide”), ilebez tarixınıñ moñarçı berkem tarafınnan surätlänmägän çorı da (“Oluğ Möxämmäd”), üze turında uylawdan bigräk, millätebezneñ kiläçäk yäşäyeşen qayğırtqan olı yöräkle , matur xolıqlı xatın-qızlarıbız da (“Ostazbikä”), urıs koloniyalizmınıñ tatar millätenä kitergän afäte dä (“Zöläyxa”), milli tärbiyäneñ genä, mäxäbbätne saqlap, çın ğailä tözergä mömkinlek biräçäge (“Köz”) häm başqa bik küp problemalar anı bitaraf qaldırmağan. Min G. İsxaqıynı millätebezne härtörle afättän saqlap qalırğa telägän qalqan sıman xis itäm. Ul bezne kisätergä teläp, millätebezneñ yuqqa çığu qurqınıçı aldında toruwı turında da yazıp çıqqan. “İke yöz yıldan soñ inqıyraz” äsäre üz waqıtında millätebezneñ aqıllı zatların uylanırğa mäcbür itkän. İsxaqıynı xörmät itkännär, anı küplär ürnäk şäxes dip sanağannar. “Sünä belmi torğan yalqın” digän isem näq aña turı kilä. Yalqının sündermi saqlarğa aña xalqın yaratu, anı bäxetle itärgä teläw yärdäm itkän, köç birgän. Anıñ köräştäşläre dä, yazğan äsärläre dä, yäşäw räweşe dä şul turıda söyli.

G. İsxaqıy üz maqsatına, xıyallarına berqayçan da xıyänät itmäwçe, niçek kenä ezärlekläsälär dä, üz yulınnan çigenmäwçe nıq ixtıyarlı köräşçe bulğan. Şundıy misal kiterü dä citä. Başta Peterburgta, ä 1914 yıldan Mäskäwdä yäşägän çaqta ul “İl” gazetasın çığara. Ber cirdä gazetanı yabuları bula, İsxaqıy anı ikençe urında çığara başlıy. Äle qayda digen, patşa xökümäteneñ borın töbendä ük bit. Bügen qaysı yazuçıbız, qurıqmıyça, Rossiyäneñ üzäk şähärlärendä gazetalar çığarıp (süz “Käyef niçek?” kebek gazetalar turında barmıy), milläte öçen änä şulay eşläp yöri ala. Dimäk, İsxaqıy qurqu belmäs çın köräşçe bulğan. Üze çığarğan gazetada Rus xökümäteneñ kolonial’ plannarı turında faş itep yazudan da qurıqmıy ul. 1915 yılda patşa xökümäte äzerbaycannarğa qarşı ärmännärne qotırtıp, alarnıñ milli azatlıq xäräkäten bastırmaqçı bula. G. İsxaqıy monı gazetasında faş itä, xökümätneñ plannarı da özelä. Döres, näticäse İsxaqıy öçen dä äybät bulmıy: “İl” gazetası yabıla. Ul şul urında tuqtap qalsa, İsxaqıy da bulmas ide. 1916 yılda Mäskäwdä “Süz” digän yaña gazeta çığara başlıy. Anıñ berençe sannarında uq Törkestan möselmannarın bastırırğa cıyınğan general Kuropatkin faş itelä. İsxaqıy tağın ciñep çığa, älbättä, “Süz” yabıla, ämma ul köräşüdän tuqtarğa cıyınmıy.

1917 yıl. Barlıq möselmannarnı berläşterep, üz däwlätlären – “İdel-Ural”nı tözü xıyalları belän ruxlanıp yäşi ul. S. Maqsudi, İ. Alkin, Z. Wälidi h.b. belän bergä törkilärneñ bäysez däwläten tözü öçen köräş başlana. Ufada Milli mäcles eşli, ireklelärdän milli armiya tözelergä äzer. Läkin tatarlar arasında berdämlek bulmaw barın da xarap itä. M. Waxitov häm bol’şeviklar yağına çıqqan başqa tatar revolyutsionerları Lenin säyäsäten xuplıylar, İsxaqıy tarafdarları isä alarğa ışanmıylar. İkegä bülenü arqasında irekle däwlät tözü xıyalları tormışqa aşmıy qala. İsxaqıynı ezärlekläw başlana.

Şul yıllarda (1917) ul tuğan awılı Yäwşirmägä qayta, tik bu anıñ soñğı qaytuwı ikänen ul üze dä belmägänder, möğayen. Süz ostası bulıp tanılğan artist Fäyzi Yosıpov ul waqıyğanı xäterendä qaldırğan bulğan. G. İsxaqıy mäktäpkä kilä häm balalar belän tanışıp yöri. Ul keçkenä Fäyzigä, anıñ iptäşlärenä G. Tuqay, F. Ämirxan kitapların büläk itä, ä annan soñ balalarğa Tuqay turında söyli. İsxaqıynıñ awıldan kitüwe turında F. Yosıpov bolay dip iskä ala: “Ğayaz abzıy borılıp, awılnı bik ozaq qarap tordı. Bik neçkä küñelle keşe bulğandır, küzenä yäşlär tuldı, tağın aq yawlığın alıp, küz yäşlären sörtte... “Beler xäl yuq. Yä qaytırmın, yä qaytmamın, xuşığız,” – dide dä Ğayaz abzıy kitte.” (F. Yosıpov. G. İsxaqıy turındağı istäleklär, “Yalqın” jurnalı, 1998 yıl). İsxaqıy şul minutlarda da milläte, anıñ kiläçäge – balaları turında uylağan: anıñ ütenüwe buyınça tuğannan tuğan enese Xäsän İsxaqıy (1922 yılda Yuğarı Sovetta eşli, 1937 yılda repressiyägä elägä häm atıla) Fäyzine Qazanğa alıp kilä häm uqırğa urnaştıra.

1919 yılda tuğan ilennän çığıp kitkän İsxaqıy bütän äylänep qaytmıy. Bügen bez moña söyenäbez dä äle, çönki ildä qalğan bulsa, anıñ Stalin rejimınnan qotıla aluwı ikele. Çit illärdä yäşägändä ul haman da milläte öçen borçıla, möhacirlektä bersennän-berse güzälräk äsärlären icat itä. Milli oyışmalarnı bergä tuplap, Stalin rejimına qarşı köräşü öçen, ul “Prometey klubı” oyışmasın tözi (1920-1930). 1933 yılda ul çitkä taralğan tatarlarnı berläşterü eşen başlap cibärä. Bertuqtawsız milläten uylap yäşägän G. İsxaqıynı tatarnıñ tarqaw buluwı, üz arasındağı qarşılıqlar, tartışlar bik borçığan. “Nindi bäxetsez millät bez,” – di torğan ide ul,” – dip yazğan anıñ turında törek yazuçısı Mirxuca Äräle-Salixov “Myunxenğa säyäxät” isemle yazmasında. Bu tarqawlıq anı şulqadär borçığan ki, xätta köçle awıru waqıtında da ul emigrantlar belän oçraşıp, alarnı döres yulğa öndäp yörgän.

Törek yazuçısı M. Ä. Räsülzadä “Arqadaşım Ğayaz” istälegendä İsxaqıynı borçığan tağın ber närsä turında iskä ala. Tatarlarnıñ urıslaşuwı häm monıñ bik tä ayanıç xällärgä kiterergä mömkin buluwı turında açınıp söyli torğan bulğan ul. Tatar milläten saqlap qalu mäs’äläse anıñ böten icatı buyınça qızıl cep bulıp suzıla. Küp märtäbälär ul tatarlarnıñ “uñğan, aqıllı, uqımışlı, kiñ küñelle häm maqsatqa omtıluçan ğorur millät” buluwı häm anıñ “tigez xoquqlı bulıp dönyağa kilüwe, şul xoquqlar nigezendä yaşärgä tiyeşlege” turında yazğan. Nindi zur ışanıç beldergän ul üz xalqına. Bezgä bu ışanıçnı aqlarğa kiräk häm millätebezneñ kiläçäge turında uylawdan hiç tä tuqtarğa yaramıy.

Xalqın G. İsxaqıy qadär yaratqan, milläteneñ kiläçäge öçen anıñ qadär borçılğan, köräşkän tağın kem bar? Qaysı millättä bar şundıy böyek zat? İsxaqıy kebek izge şäxese, yaqlawçısı bulğan millät mesken bula almıy. Bez, yäşlär, monı onıtmasqa tiyeşbez.

35 yıl ğomeren çittä uzdırsa da, G. İsxaqıy törekläşmägän, üz telendä söyläşüne alğa quyğan. Tuğan ilenä qayta almayaçağın da bik yaxşı añlağan ul. ”Üz mämläkätemdä bulsam, tağın da äybäträk äsärlär birgän bulır idem,” – di ul ülärenä öç kön qala qızı Säğädätkä. Äye, tuğan ilen özelep sağınğan İsxaqıy. Çit ildä basılıp çıqqan kitabınıñ berençe bitenä yuqqa ğına ul xalıq cırın yazıp quymağandır.

Hawadağı aq bolıttan:

· Sin qaydan? – dip soradım.

Aq bolıttan tamçı tamdı,

Kerfeklärem çılandı.

Hawadağı akkoşlarğa

Endäşergä qıymadım, –

Tamıp qalğan qawrıyların

Min tezlänep cıynadım.

Niqadär tirän sağış, niqadär ükeneç bar bu yullarda.

Böten ğomere buyına tatar xalqınıñ bäxete öçen köräşkän G. İsxaqıy bezneñ öçen izge zat bulıp qala. Anıñ äsärlärendäge här fiker yöräklärebezgä uyılıp qalırğa tiyeş. “Sünä belmi torğan yalqın”nı alğa taba da sündermiçä saqlaw bezneñ burıçıbız bulırğa tiyeş.

